
Løgtingsmál nr. XX/2010: Uppskot til løgtingslóg um broyting í lóg um almenna forsorg 

Uppskot

til

løgtingslóg um broyting í lóg um almenna forsorg

§ 1

Í lovbekendtgørelse nr. 100 frá 2. marts 1988 om offentlig forsorg, sum seinast broytt við løgtingslóg nr. 57 frá 26. mai 2011 verða gjørdar hesar broytingar:

1) Í § 32 verður sum stk. 6 sett:

“Stk. 6. Kommunurnar kunnu veita bútilboð, uppihald á røktarheimi og sambýli til fólk við tørvi á persónligari hjálp og røkt.”

2) Í § 32a, stk. 1 verður “Landsstýrismanninum verður heimilað at” broytt til: “Kommunurnar kunnu”. 

3) § 40, stk. 5 verður orðað soleiðis:

”Stk. 5. Kommunurnar rinda allar útreiðslur sambært § 32, stk. 6 og § 32a, stk. 1 og 2.”

§ 2

Henda løgtingslóg kemur í gildi 1. januar 2014.

Kap. 1. Almennar viðmerkingar

Hetta uppskotið er ein liður í ætlanini um at leggja eldrarøktina út til kommunurnar at umsita. 

Bakgrund

1. januar 2009 setti landsstýriskvinnan í innlendismálum eina kommunala umskipanarnevnd við tí yvirskipaða arbeiðssetningi at evna til uppskot um, hvussu kommunali geirin kann umskipast. 

Ætlanin við at umskipa kommunala geiran er, at henda tilgongd skal skunda undir at stovnseta burðardyggar kommunueindir, ið kunnu ganga á odda at tryggja eina framhaldandi menning úti um landið og tryggja, at menningin er kjølfest á staðnum, heldur enn at verða stýrd av landsmyndugleikunum.

Álitið “kommunur, eindir og uppgávur”, sum er úrslitið av arbeiðinum hjá kommunalu umskipanarnevndini, varð handað landsstýriskvinnuni í innlendismálum í oktober 2009. Álitið inniheldur tilmæli um kommunueindir, umskipanartilgongd, fígging, fólkaskúlan, eldraøkið umframt onnur øki. Álitið tekur m.a. støði í tí arbeiði, ið higartil er gjørt av kommununevndini í álitinum frá 1998 um ”Nýggja kommunuskipan”, og í álitinum hjá arbeiðsbólkinum ”Staðfesting og raðfesting av uppgávu- og ábyrgdarbýti millum land og kommunur” frá 2001.

Umframt at innihalda tilmæli innan oman fyri nevndu øki, tekur umskipanarnevndin í álitinum eisini støðu til, hvussu økini, ið verða løgd út, skulu skipast. Her verður m.a. hugsað um, at atlit m.a. má verða tikið til framhaldandi virðing fyri kommununum sum sjálvstøðugum staðbundnum valdum myndugleikum, sum undir eftirliti hava ábyrgd av egnum øki. 

Álitið hevur verið grundarlag undir samráðingunum millum politiska fylgibólkin og kommunalu partarnar. Semja er um, at eldrarøktin skal leggjast út til kommunurnar at umsita. 

Hendan broytingin í forsorgarlógini er liður í at røkka hesum endamáli.

Skipan av eldrarøktini í dag

Tað er Nærverkið, sum umsitur eldrarøktartænasturnar og skipanina sum heild, t.e. heimahjálp, heilsu- og sjúkrarøkt, eldrasambýli, røktarheim, dagtilhald og økisterapi.

Heimarøktin er, eins og alt eldraøkið, skipað í 6 sjálvstøðug øki, sum fevna um heimarøkt til heimabúgvandi og brúkarar, ið búgva á eldrasambýlum. Harumframt eru røktarheim og aðrir bústovnar, sum meir og minni eru samskipaðir partar av økinum. Í hvørjum av teimum 6 økjunum er settur ein økisleiðari.

Tey 6 økini eru:

· Øki 1: Suðurstreymoy: Tórshavn kommuna



· Øki 2: Vágar/Norðstreymoy: Sørvágs, Vága, Vestmanna, Kvívíkar, Sunda og Eiðis kommunur.

· Øki 3: Eysturoy: undantikið Sunda og Eiðis kommunur


· Øki 4: Norðuroyggjar

· Øki 5: Suðuroy

· Øki 6: Sandoy

Meginskrivstovan hevur yvirskipaðu umsitingina av játtanum og roknskaparhaldið um hendi. Harumframt verða lønar- og starvsfólkamál fyri alla skipanina umsitin har. Eisini verða tvørgangandi fyrisitingarligar uppgávur, journalleiðsla og KT umsitin av Meginskrivstovuni. Leiðarin fyri Heimatænastuna
 og ein málsviðgeri taka sær burturav av Heimatænastuni. Lønaravgreiðsla, fíggjar/roknskaparhald, KT, journal, móttøka og skrivari eru felags við hini økini á Meginskrivstovuni. Sambært Nærverkinum eru uml. 6 ½ ársverk knýtt at yvirskipaðu fyrisitingini av eldrarøktini. 

Verandi uppgávu- og ábyrgdarbýti á eldraøkinum

Niðanfyri verður verandi uppgávu- og ábyrgdarbýti millum land og kommunur innan eldrarøktina lýst.

Ellis- og røktarheim:  Sambært § 32 stk. 1 og 4 í forsorgarlógini er tað landið, sum kann stovna ellis- og røktarheim, og landið hevur sambært § 40 skyldu til at gjalda allar útreiðslur, sum standast av lógini. Í dag fáa búfólk á ellis- og røktarheimi niðursetta pensjón og rinda ikki fyri uppihaldið eins og búfólk á sambýlum. Búfólk gjalda tó sambært pensjónslóggávuni 30 % av inntøkuni, ið tey hava, umframt pensjónina. Hesar skipanir verða avtiknar við at seta úr gildi løgtingslóg um uppihald á stovni.

Eldrasambýlið: Sambært kunngerð nr. 67 frá 18. mai 2006 um eldrasambýlið, kunnu kommunur og sjálvsognarstovnar stovnseta eldrasambýlið, men landsstýrismaðurin skal góðkenna tey. Landið rindar raksturin av eldrasambýlunum t.e. starvsfólkaorkuna burtursæð frá náttarvakt, sum kommunurnar endurrinda landinum. Kommunurnar taka sær av dagliga rakstrinum av sambýlunum í sambandi við leiguinntøkur, innkeyp, olju o.a. Búfólk gjalda fyri uppihald, fast gjald fyri heimahjálp umframt inntøkutreytað egingjald fyri heimarøkt í 30 tímar um mánaðin sambært kunngerð um gjald fyri heimahjálp. 

Íløgur: Í 2009 hevur løgtingið samtykt, at skipanin, við at landið kann lata kommunum og sjálvsognarstovnum stuðulslán til bygging av ellis- og røktarheimum og eldrasambýlum, skal halda fram. Stuðulsupphæddirnar eru broyttar úr ávikavist 500.000 kr. til 700.000 kr. og úr 50.000 kr. til 80.000 kr. sambært løgtingslóg nr. 48 frá 11. mai 2009 um studningslán til ellis- og røktarheim og eldrasambýlum. 

Heimarøkt (heimahjálp, heimasjúkrarøkt og økisterapi): Sambært § 32 a í forsorgarlógini kann landið veita heimahjálp í økjunum undir Heimarøktarskipanini. Sambært § 40, stk. 1 í forsorgarlógini rindar landið útreiðslurnar av Heimarøktini, tó áleggur § 40, stk. 3 kommunum at útvega hølir til Heimarøktina. Harumframt er sum nevnt eitt inntøkutreytað egingjald fyri heimarøkt. 

Sambært løgtingslóg nr. 88 frá 6. juni 1997 um Heimasjúkrasystraskipan, sum broytt við løgtingslóg nr. 82 frá 17. mai 2000, er Heimasjúkrasystraskipanin partur av Heimarøktini. Tað er landið, sum tekur sær av Heimasjúkrasystraskipanini, og landið rindar útreiðslurnar í skipanini.   

Eldrarøkt í Sandoynni: Eldrarøktin í Sandoynni er skipað í serstakari løgtingslóg um eldrarøkt í Sandoynni. Upprunaliga varð farið undir eina royndarskipan við samrakstri millum røktarheimsrakstur og heimarøkt í Sandoynni. Nú er talan um eina fasta skipan. Samraksturin av eldrarøktini merkir, at tað er ein leiðsla, ein upptøkunevnd og at starvsfólkini eru sett í eldrarøktini. Harumframt er skipanin í Sandoynni serstøk, tí búfólkini á ellisheiminum varðveita sína pensjón og rinda ístaðin fyri uppihaldið. Skipanin verður annars rikin sum ein landsstovnur og fyriskipað undir Nærverkinum.
Aðrar tænastur: Mattænasta, koyritænasta og vitjanartænasta kunnu fyriskipast av kommununum við stuðli frá landinum. Tað er Nærverkið, sum umsitur hesa skipan. Harumframt kann landið sambært lóg um ansingarsamsýning eisini lata ansingarsamsýning til avvarðandi, sum átaka sær at ansa óhjálpnum yvir 67 ár heima.

Trupulleikar í sambandi við verandi uppgávu- og ábyrgdarbýti

Landið hevur yvirskipaðu ábyrgdina av eldraøkinum, men skipanin við sjálvognarstovnum og stuðulsskipanin í sambandi við útbygging av bútilboðum eru við til at skapa eitt ógreitt uppgávu- og ábyrgdarbýti millum land og kommunur og millum sjálvsognarstovnar og land.

Stuðulsskipanin leggur upp til, at íløguútreiðslurnar í sambandi við útbygging av bútilboðum verða býttar millum land og kommunur. Við stuðulsskipanini hevur landið latið kommununum initiativrættin til bygging og útvegan av eldrabústøðum, meðan landið ber nærum allar rakstrarútreiðslurnar. Skipanin hevur havt við sær, at útbyggingin av bútilboðum ikki er framd eftir einari yvirskipaðari ætlan, sum hevur tikið atlit til tørvin kring landið. Tí eru eldri borgarar í teimum ymsu økjunum, sera ymiskt settir í mun til tænastur á eldrarøktarøkinum. Kommunurnar, ið hava gjørt íløgur á eldraøkinum, hava hinvegin í samráð við landið tryggjað sær, at borgarar í kommununi hava framíhjárætt, tá ið tað snýr seg um upptøku til bútilboðið. At tænastustøðið er so ymiskt á einum málsøki, sum landið hevur yvirskipaðu ábyrgdina av, er ein trupulleiki.

Landið rindar raksturin á eldraøkinum og hevur ikki beinleiðis ávirkan á, at íløgurnar verða framdar skynsamt út frá einum samfelagsbúskaparligum sjónarmiði, hóast tað í síðsta enda er landið, sum avger, hvør kommuna skal hava stuðul til eldrabúpláss. 

Galdandi lógarkarmur
Enn vantar nógv í at verandi forsorgarlóg er útfylt. Eitt nú eru ongar reglur, sum skipa viðurskiftini millum búfólk á ellis- og røktarheimum og myndugleikan, og ongar yvirskipaðar visitatiónsreglur og mannagongdir. Harumframt eru ongar reglur ásettar um, hvørjar tænastur skulu veitast til fólk, sum búgva á stovni, og hvat tey skulu gjalda fyri sjálv. Vantandi lógarkarmurin hevur við sær, at økið í stóran mun verður stýrt og skipað eftir siðvenju. Vandi er tískil fyri, at borgarar verða viðgjørdir ymiskt, alt eftir hvar í landinum teir búgva, og á hvørjum stovni teir búgva.  

Uppgávu- og ábyrgdarbýti og sjálvsognarstovnar

Ógreiða uppgávu- og ábyrgdarbýtið millum land og kommunur hevur verið forðandi fyri, at samskipan av eldraøkinum er framd í verki. Eisini hevur skipanin við sjálvsognarstovnum verið ein forðing. Sum er, eru 6 sjálvsognarstovnar, sum reka ellis- og røktarheim. Eitt stýri hevur ovastu leiðsluna á stovnunum, sum í flestum førum er samansett av limum úr teimum ymisku kommunum í økinum. Stýrið hevur fulla ábyrgd av øllum virkseminum á stovninum. Stýrið setur ein leiðara fyri stovnin, sum hevur dagligu leiðsluna við ábyrgd mótvegis stýrinum. Tað er ymiskt, hvussu sjálvsognarstovnarnir virka. Í onkrum økjum verða ellis- og røktarheimini samrikin við restini av eldrarøktini, meðan onnur øki hava greiðan skilnað millum Heimatænastuna og ellis- og røktarheimini. 

Skipanin við sjálvsognarstovnum og fleiri ymiskum visitiatiónsnevndum ger, at tað er trupult at fáa eitt greitt yvirlit yvir samlaða tørvin kring landið. Vandi er eisini fyri, at fólk kring landið verða tørvsmett (visiteraði) ymiskt. Møguleikin hjá Heimatænastuni í teimum einstøku økjunum at brúka ymisku tænasturnar smidliga er eisini minni, tá ið tað eru fleiri upptøkunevndir í hvørjum øki. Tað kann somuleiðis vera óheppið, at setanarmyndugleikin ikki er samlaður á einum staði. Hetta ger tað truplari at gagnnýta starvsfólkaorkuna til fulnar. Møguleikin at skipa økið rationelt, m.a. við at flyta starvsfólk ímillum stovnar, og ímillum stovnar og heimarøkt, er ikki til staðar. Tað er eisini trupult at gagnnýta serligan fakligan førleika til fulnar og at skipa størri faklig umhvørvi.

Skal størri samanhangur verða í eldrarøktini, og skal borgarin uppliva størri gjøgnumskygni í tænastunum, má uppgávu- og ábyrgdarbýtið millum land og kommunu verða greitt og skipanin á eldrarøktarøkinum tillagast samsvarandi.

Eldrarøktin verður kommunal
Hendan broytingin í forsorgarlógini er fyrsta stig til, at kommunurnar fáa umsitingarligu og fíggjarligu ábyrgdina av eldrarøktini, soleiðis at eitt greiðari ábyrgdarbýti verður millum land og kommunur á eldraøkinum.

Við teimum broytingum, sum nú verða gjørdar, verður eldrarøktin flutt til kommunurnar at umsita, og tí fara land og kommunur nú undir samráðingar um, hvussu økið annars skal skipast. M.a. skal støða takast til:

· Hvussu avbjóðingin við at trýstið á skipanina økist, samstundis sum alsamt fleiri eldri verða fevnd av eldrarøktini, skal loysast.

· Hvussu lógarverkið kring eldrarøktina skal skipast. Í uppskotinum til samtyktar um at leggja eldrarøktina til kommunurnar at umsita, sum er partur av hesum lógarpakkanum, verður mælt til at gjørd verður rammulóg, sum ásetur rættindini hjá einstaka eldri borgaranum og heimildir og skyldur hjá myndugleikanum. Til tess at tryggja, at kommunurnar fáa neyðugu stýringaramboðini at arbeiða við, samstundis sum størri gjøgnumskygni verður í skipanini mótvegis borgaranum, skulu viðurskiftini millum borgara og myndugleika skipast neyvari við kunngerðum, vegleiðingum og mannagongdum, eitt nú viðv. visitering, bíðilistum og gjaldi fyri tænastur. 

· Hvussu markamótstrupulleikar millum landið og kommunurnar skulu greiðast. Eitt nú skal støða takast til, um tað skal vera aldurin á fólki (t.d. 67 ár) ella tørvurin á tænastuni, sum skal verða avgerandi fyri, hvørt tað er land ella kommunur, sum hava ábyrgdina av tænastuveitingini. Annað týdningarmikið markamót er ímillum Heilsuverkið og eldrarøktina, eitt nú innan endurvenjingararbeiðið.

· Hvussu galdandi skipanir, t.d. við ansingarsamsýning, umsorganararbeiði og økisterapi skulu skipast, tá eldrarøktin verður kommunalt málsøki. 

· Hvussu ógreiða uppgávu- og ábyrgdarbýti við sjálvsognarstovnunum kann loysast, her undir, hvussu trupulleikar við vantandi viðlíkahaldi o.t. skal viðgerast.

· Hvussu frælsið hjá kommununum at skipa eldrarøktina eftir tørvi, eitt nú við at royna aðrar bústaðarloysnir, verður tryggjað.

· Hvussu tørvurin á búplássum verður javnaður millum komandi kommunalu eindirnar. 

· Hvussu starvsfólkarættarligu avleiðingarnar, av at starvsfólk innan eldrarøktina skifta arbeiðsgevara, skulu greiðast.  

Kap. 2. Avleiðingar av uppskotinum

Fíggjarligar avleiðingar fyri land og kommunur

Metingarnar av fíggjarligu avleiðingunum niðanfyri eru leysligar. Neyðugt er at gera meiri nágreiniligum framrokningar áðrenn eldrarøktin verður løgd til kommunurnar at umsita. 

Fyritreytin fyri metingunum er, at tað er tænastan, sum verður løgd út til kommunurnar at umsita og gjalda. 

Vísandi til Búskaparfrágreiðing í tingmáli nr. 191/2010 “Uppskot til samtyktar um játtanarkarm á løgtingsfíggjarlógini fyri 2012”, eru framrokningar fyri eldrarøktina fyri árini fram til 2016 gjørdar:

	Heiti
	FL 2011
	Ár 2012
	Ár 2013
	Ár 2014
	Ár 2015
	Ár 2016

	Eldrarøkt
	330.526
	349.254
	    384.328 
	  389.814 
	392.136
	    394.839 

	Ansingarsamsýning
	14.390
	      14.390 
	13.890
	13.390
	12.890
	      12.390 

	Umsorgararbeiði 
	2.806
	         2.806 
	         2.806 
	       2.806 
	2.806
	         2.806 

	Tilsamans 
	347.722
	366.450
	401.024
	406.010
	407.832
	410.035


Játtanin til eldrarøktina umfatar útreiðslur til ellis- og røktarheim, eldrasambýli, heimahjálp/heimasjúkrarøkt, eldrarøkt í Sandoynni og økisterapi.

Í 2012 verður játtanin til eldrarøktina hækkað vegna fult virksemi á Ellis- og røktarheiminum í Vági umframt at Ellis- og røktarheimið í Tórshavn letur upp í oktober og Ellis- og røktarheimið í Vestmanna letur upp í juni. Samstundis verður sparing í heimatænastuni. Samlaða hækkingin av hesum er 16.746 tús. kr. netto.

Í 2013 verður játtanin hækkað vegna fult virksemi á Ellis- og røktarheiminum í Tórshavn og á Ellis- og røktarheiminum í Vestmanna umframt at Ellis- og røktarheimið í Klaksvík letur upp í mai. Samstundis verður sparing í heimatænastuni. Samlaða hækkingin av hesum er 47.077 tús.kr. netto.

Í 2014 er játtanin hækkað við 10.864 tús.kr. netto vegna fult virksemi á Ellis- og røktarheiminum í Klaksvík.  

Lagt er ikki upp fyri møguligum umleggingum á økinum. At fleiri røktarheim lata upp tey næstu árini kann hava við sær, at virksemið í økjunum verður tillagað eftir tørvinum. Eitt nú við at eldrasambýli verða afturlatin, so hvørt fleiri røktarheimspláss verða tøk. 

Hagstova Føroya hevur gjørt eina framrokning av talinum av pensjónistum. Grundað á hesa framrokning og grundað á, at Nærverkið metir, at miðalkostnaðurin fyri heimatænastu til borgarar 67 ár og eldri er umleið 15 tús.kr. árliga pr. fólk, er játtanin framskrivað við 1.983 tús.kr. í 2012, við 1.577 tús. kr. í 2013, 1.865 tús.kr. í 2014, 2.322 tús.kr. í 2015 og við 2.703 tús.kr. í 2016.  

Játtanin til ansingarsamsýning er veitt sambært heimild í løgtingslóg nr. 64. frá 5. juni 1984 um samsýning fyri at ansa eldri og óhjálpnum heima, sum seinast broytt við løgtingslóg nr. 52. frá 28. apríl 2000. Neyðugt verður sum nevnt at taka støðu til, um verandi skipan við ansingarsamsýning skal niðurleggjast, og um kommunur skulu fáa heimild at gera líknandi skipanir. 

Útreiðslurnar til ansingarsamsýning væntast at lækka, so hvørt fleiri røktarheim lata upp.  

Harafturat skal støða takast til, um verandi skipan við umsorganararbeiði, ið m.a. fevnir um stuðul til mattænastu og koyritænastu (løgtingslóg nr. 107. frá 12. desember 2008), skal niðurleggjast ella verða ein samskipaður partur av kommunalu eldrarøktini.

Økisterapi er ein partur av samlaðu útreiðslunum til eldrarøkt. Ætlanin er, at økisterapi verður ein partur av endurvenjingini í framtíðini, og tí má støða takast til, um hetta skal vera ein landsuppgáva ella ein uppgáva fyri kommunurnar. Á fíggjarlógini fyri 2011 eru avsettar 2.762 tús.kr. til økisterapi. 

Við at løgtingslóg um uppihald á stovni verður sett úr gildi fara fólk, sum búgva á ellis- og røktarheimum, frá 1. januar 2012 at fáa fulla pensjón og rinda fyri uppihaldið og heimahjálp eins og búfólk á eldrasambýlum. Pensjónisthjún á ellis- og røktarheim umframt á eldrasambýlum fara at fáa pensjón sum støk og eisini at gjalda sum støk.

Samstundis skulu tey, eins og búfólk á sambýlum, rinda fyri aðrar tænastur frá heiminum, t.e. fótarøkt, hárrøkt, heilivág o.a. útreiðslur til persónligan tørv, sum heimini higartil hava hildið. Hetta er ikki íroknað í metingunum omanfyri um útreiðslurnar á eldraøkinum fyri árið 2012 og frameftir. Víst verður í hesum sambandi til lógarbroytingina í løgtingslóg um áseting og javning av almannaveitingum. 

At enda skal nevnast, at fyrisitingin í Meginskrivstovuni á Nærverkinum verður broytt nakað, tí at kommunurnar yvirtaka eldrarøktina. Tað verður møguliga Nærverkið sum vegna landsstýrismannin í almannamálum skal hava eftirlit við tænastuveitingunum hjá kommununum, og má tí støða takast til, hvussu nógv  starvsfólkaorkan kann minka á Meginskrivstovuni. Meginskrivstovan hevur eina serliga játtan á fíggjarlógini, sum ikki er tikin við í samlaðu útreiðslunum, sum eru uppgjørdar her. 

Harafturat er ikki hædd tikin fyri, hvussu stórar umsitingarligar útreiðslur kommunurnar fáa av, at eldraøkið gerst kommunalt. 

Umsitingarligar avleiðingar fyri land og kommunur

Tað eru í dag uml. 744 ársverk í eldrarøktini. Verður eldrarøktin flutt til kommunurnar, skulu øll starvsfólk skifta arbeiðsgevara, soleiðis at tað verða kommunurnar, sum vera setanarmyndugleiki.  Spurningurin um starvsfólkarættarligu avleiðingarnar, sum umskipanin viðførir, eigur at verða viðgjørd gjølla í sambandi við at kommunurnar yvirtaka eldrarøktina og harvið starvsfólkaviðurskiftini innan eldrarøktina.

Umframt at yvirtaka núverandi starvsfólkaorku, skulu nýggju kommunalu eindirnar eisini hava starvsfólkaorku til umsitingarliga partin av eldrarøktini, sum í dag verður rikin av Meginskrivstovuni í Nærverkinum. Kommunurnar mugu tí seta starvsfólkaorku av til at taka sær av yvirskipaðu leiðsluni av eldrarøktini, umframt umsitingarliga partinum sum eitt nú journalskipanum og lønarútgjaldingum. Ilt er at meta um, hvussu nógvum fleiri starvsfólkum tørvur verður á. Tað eru sum nevnt uml. 6 ½ ársverk á Meginskrivstovuni í Nærverkinum, sum taka sær av hesum í dag. 

Fyrisitingin í Nærverkinum verður sum nevnt umskipað av at kommunurnar yvirtaka eldrarøktina, men vegna møguligar eftirlitsuppgávur er umráðandi, at nøkur ársverk framvegis verða til taks á Meginskrivstovuni. 

Avleiðingar fyri vinnuna

Uppskotið hevur hvørki umsitingarligar ella fíggjarligar avleiðingar fyri vinnuna.

Avleiðingar fyri umhvørvið

Uppskotið hevur ikki avleiðingar fyri umhvørvið.

Avleiðingar fyri serstøk øki í landinum

Uppskotið hevur ikki avleiðingar fyri serstøk øki í landinum.

Sosialar avleiðingar fyri ávísar samfelagsbólkar ella felagsskapir

Uppskotið hevur ikki avleiðingar fyri ávísar samfelagsbólkar ella felagsskapir.

Avleiðingar fyri millumtjóða sáttmálar

Uppskotið hevur ikki umsitingarligar avleiðingar fyri millumtjóða sáttmálar.

Talva: Yvirlit yvir avleiðingar
	 
	Fyri landið/

landsmyndug-leikar
	Fyri kommunalar myndugleikar
	Fyri pláss/øki í landinum
	Fyri ávísar  samfelagsbólkar/ felagsskapir
	Fyri vinnuna

	Fíggjarligar/ búskaparligar avleiðingar
	Ja
	Ja
	Nei
	Nei
	Nei

	Umsitingarligar avleiðingar
	Ja
	Ja
	Nei
	Nei
	Nei

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	
	
	
	Nei
	


Kap. 3. Serligar viðmerkingar

Til § 1, nr. 1.

Ásetingin flytur heimildina at veita bútilboð og uppihald á røktarheimi og sambýli til fólk við tørvi á hjálp og røkt frá landi til kommunurnar. Samstundis fer ábyrgdin fyri verandi tilboðum til eldri við heimild í § 32, stk. 1, frá landi til kommunur. Nýggja ásetingin avmarkar samstundis heimildina hjá landsstýrismanninum í forsorgarlógini § 32, stk. 1 til stovnsetan av “serligum stovnum” innan serforsorgarøkið. Ásetingin broytir tó ikki heimild landsstýrismansins sbrt. stk. 4 og 5 at áseta nærri reglur.

Til § 1, nr. 2.

Við hesi ásetingini verður heimild flutt frá landi til kommunur at veita heimarøkt. Tað er sjálv tænastan, sum verður løgd til kommunurnar at umsita. Tað merkir, at kommunurnar eisini, sambært ásetingini í forsorgarlógini § 32 a, stk. 2, kunnu veita heimarøkt í styttri ella longri tíðarskeið til persónar, sum vegna serligar umstøður í sambandi við barnsburð, sjúku, eftirbata ella til at taka sær av brekaðum barni ella vaksnum á bústaðnum. Kommunan fær ábyrgdina av samlaðu tænastuni, men tað er ein sannroynd, at nærum allir brúkarar í verandi skipan eru yvir 67 ár. 

Til§ 1, nr. 3.

Ásetingin verður víðkað frá bert at fevna um útreiðslurnar til náttarvakt til at fevna um samlaðu útreiðslurnar til eldrarøktina, soleiðis at hesar verða bornar av kommununum. 

Til  § 2

Gildiskomuregla.

Almannamálaráðið, 30. juni 2011

Rósa Samuelsen
landsstýriskvinna

/ Eyðun Mohr Hansen

� Heimatænastan er deildin undir Nærverkinum sum veitir eldrarøktartænastur.





